
Вăрçăччен ман сăнăм капла марччĕ,

Çĕвĕ çукчĕ питĕм-куçăмра.

Кăтра çӳçĕм манăн тĕм-хураччĕ,

Сайралса шуралчĕ вăрçăра.



Куçăмсем ман хӳхĕм шĕл-кăварччĕ,

Çухрăмран паллаттăм çын сăнне.

Сирĕлми сĕм-тĕттĕм чатăр карчĕ

Вăрçă вучĕ манăн куç умне.



Вăрçăччен калаттăмччĕ эп купăс,

Тăвăл пек ташлаттăм вăйăра.

Çивĕч çамрăклăха тискер тупă

Илсе юлчĕ юнлă вăрçăра.



Пирĕнпе пĕр ӳсĕмсем нумайччĕ,

Тантăшсем нумайччĕ пирĕнпе.

Тантăшсем нумайăшĕ çухалчĕç,

Вăрçă хирне юлчĕç пуçĕпех.



Мул хуçи каллех урать, туятăп,

Сиккелет вăл вăрçă пуçарма.

Юнлă вăрçа хирĕç сасăлатăп,

Миршĕн хума хатĕр пуçăма.

  